
1. Inngangur 

Með lögum um húsnæðisbætur nr. 75/2016 sem tóku gildi 1. janúar 2017 urðu breytingar á 

fyrirkomulagi opinbers húsnæðisstuðnings þar sem framkvæmd almenns húsnæðisstuðnings við 

leigjendur1 færðist frá sveitarfélögunum yfir til ríkisins. Á sama tíma var sveitarfélögum jafnframt gert 

skylt að annast framkvæmd sérstaks húsnæðisstuðnings sem ætlaður er til viðbótar þeim almenna 

stuðningi sem ríkið veitir.  

Á Íslandi í dag stendur efnaminni leigjendum til boða tvenns konar stuðningur. Annars vegar almennar 

húsnæðisbætur greiddar af ríkinu og hins vegar sérstakur húsnæðisstuðningur greiddur af 

sveitarfélögum. Leigjendur sem hyggjast sækja um hvoru tveggja þurfa því að leggja inn umsókn hjá 

tveimur stjórnvöldum, þ.e. ríki og sveitarfélagi, og fer umsýsla og útgreiðsla húsnæðisstuðningsins því 

fram á tveimur stjórnsýslustigum.   

Eftir að lög um húsnæðisbætur tóku gildi árið 2017 var framkvæmdaraðili laganna Vinnumálastofnun, 

Íbúðalánasjóður á árunum 2018 og 2019 og síðan Húsnæðis- og mannvirkjastofnun frá árinu 2020, hér 

eftir ,,HMS“ eða ,,stofnunin“ þegar vísað er til framkvæmdaraðila laganna.  

Árið 2018 fór HMS ásamt Sveitarfélaginu Skagafirði og Kópavogsbæ af stað með tilraunaverkefni um 

sérstakan húsnæðisstuðning. Gerður var þjónustusamningur við bæði sveitarfélögin um verkefnið sem 

kvað á um að stofnunin myndi fara með  umsýslu umsókna um sérstakan húsnæðisstuðning fyrir hönd 

sveitarfélaganna, allt frá móttöku til útgreiðslu stuðningsins.  

Skýrsla þessi fjallar um tilraunaverkefnið og lýsir aðdraganda þess, innleiðingu og framkvæmd. Fjallað 

er um markmið og árangur þess, auk þess sem fjallað er um umsagnir hagaðila.  Að lokum er farið yfir 

helstu niðurstöður verkefnisins og  lagðar fram tillögur um framhaldið sem HMS leggur til að verði 

skoðaðar í þeim tilgangi að einfalda kerfið í kringum húsnæðisstuðning stjórnvalda til þess að tryggja 

að þeir fjármunir sem ráðstafað er í opinberan húsnæðisstuðning til leigjenda nýtist sem best og renni 

til þeirra sem mest þurfa á stuðningnum að halda.  

 

  

 
1 „Húsaleigubætur“ 

2. Húsnæðisstuðningur hins opinbera við leigjendur  

Aðgengi að húsnæði er mikilvægur liður í velferð hvers einstaklings og hafa stjórnvöld því veitt fólki 

stuðning við að koma þaki yfir höfuðið um langt skeið með ýmiskonar hætti. Á Íslandi hefur 

stuðningurinn að mestu leyti verið með niðurgreiðslu á húsaleigu til þess að lækka húsnæðiskostnað 

efnaminni leigjenda, auk stuðnings við uppbyggingu á félagslegum leiguíbúðum sveitarfélaga með 

hagstæðum lánum. 

Réttur leigjenda til húsaleigubóta var lögfestur hér á landi með lögum um húsaleigubætur nr. 

100/1994, sem tóku gildi 1. janúar 1995. Lögin kváðu á um opinberan húsnæðisstuðning við leigjendur 

í formi almennra húsaleigubóta sem sveitarfélög gátu veitt að undangengnu samþykki sveitarstjórnar 

sem var þá í sjálfsvald sett hvort þau greiddu húsaleigubætur.2 

Þann 1. janúar 1998 tóku gildi ný lög um húsaleigubætur nr. 138/1997. Helstu breytingarnar voru þær 

að greiðsla húsaleigubóta var gerð að skylduverkefni allra sveitarfélaga. Samhliða húsaleigubótunum 

gátu sveitarfélög jafnframt tekið ákvörðun um að greiða viðbótarstuðning í formi sérstakra 

húsaleigubóta en þessi aðgerð var í samræmi við 4. mgr. 5. gr. þágildandi laga um húsaleigubætur.     

Þar sem hér var um að ræða valkvætt verkefni sveitarfélaga fór réttur leigjenda til stuðningsins eftir 

því í hvaða sveitarfélagi viðkomandi var búsettur og hvort sveitarstjórn í hlutaðeigandi sveitarfélagi 

hafði tekið ákvörðun um að greiða til viðbótar húsaleigubótum, sérstakar húsaleigubætur.3  

Með gildistöku laga um húsnæðisbætur nr. 75/2016 árið 2017 færðist ábyrgð og umsýsla með 

almennum húsaleigubótum frá sveitarfélögum yfir til ríkisins, sem var falið að annast framkvæmd 

almenns húsnæðisstuðnings við leigjendur, svonefndar húsnæðisbætur, sem komu í stað almennra 

húsaleigubóta. Samkvæmt nýju lögunum skyldu húsnæðisbætur greiddar að fullu úr ríkissjóði og var 

gert ráð fyrir u.þ.b. 6 milljarða kr. framlagi til greiðslu húsnæðisbóta á ári hverju.4  

Samhliða gildistöku laga um húsnæðisbætur var gerð breyting á lögum nr. 40/1991 um félagsþjónustu 

sveitarfélaga sem kvað á um lögbundna skyldu sveitarfélaga til að veita sérstakan húsnæðisstuðning 

sem er ætlaður þeim sem ekki eru á annan hátt færir um að sjá sér fyrir húsnæði eða eru með 

íþyngjandi húsnæðiskostnað. Gildandi samkomulag á milli ríkis og sveitarfélaga um verka- og 

kostnaðarskiptingu vegna húsnæðisstuðnings við leigjendur kom því einnig til endurskoðunar 

samhliða þessari breytingu. Fyrir lá að þessi breyting á kostnaðarskiptingunni myndi skapa fjárhagslegt 

svigrúm vegna útgjaldalækkunar hjá sveitarfélögum og voru aðilar samkomulagsins því sammála um 

að nýta þetta svigrúm í þágu sérstaks húsnæðisstuðnings og félagslegs íbúðarhúsnæðis á vegum 

sveitarfélaga til a.m.k. næstu 3 ára.5  

2.1.  Almennar húsnæðisbætur  

Húsnæðisbætur skv. lögum nr. 75/2016 eru ætlaðar til þess að lækka húsnæðiskostnað efnaminni 

leigjenda og koma þannig til móts við þau heimili sem lægstar tekjur hafa. Að jafnaði eru greiddar 

húsnæðisbætur til um 15.000 heimila í hverjum mánuði þar sem meðalbótafjárhæð er rúmlega 30 

þúsund kr. á mánuði. Við innleiðingu laganna var hannað nýtt tölvukerfi sem móttekur, heldur utan 

um, reiknar og greiðir út húsnæðisbætur. Lögð var mikil áhersla á einföldun á umsóknarferlinu, 

rafræna málsmeðferð, minni gagnaskil umsækjenda og aukið jafnræði á milli leigjenda óháð búsetu. 

Sem dæmi má nefna að viðtakendur húsaleigubóta þurftu áður að endurnýja umsókn sína árlega og 

 
2 https://www.samband.is/media/husnaedismal/Skyrsla_samradshops_um_husnaedisstefnu.pdf 
3 https://www.althingi.is/altext/erindi/144/144-1423.pdf 
4 https://www.stjornarradid.is/lisalib/getfile.aspx?itemid=70c92f43-027c-11e8-9423-005056bc4d74 
5 https://www.stjornarradid.is/media/velferdarraduneyti-media/media/frettir2016/samkomulag-rikis-og-sveitarfelaga-um-
husnaedisstudning-2016.pdf 

https://www.samband.is/media/husnaedismal/Skyrsla_samradshops_um_husnaedisstefnu.pdf
https://www.althingi.is/altext/erindi/144/144-1423.pdf
https://www.stjornarradid.is/lisalib/getfile.aspx?itemid=70c92f43-027c-11e8-9423-005056bc4d74
https://www.stjornarradid.is/media/velferdarraduneyti-media/media/frettir2016/samkomulag-rikis-og-sveitarfelaga-um-husnaedisstudning-2016.pdf
https://www.stjornarradid.is/media/velferdarraduneyti-media/media/frettir2016/samkomulag-rikis-og-sveitarfelaga-um-husnaedisstudning-2016.pdf

senda inn ýmis gögn, svo sem frumrit af þinglýstum leigusamningi, afrit af skattframtali og launaseðla. 

Með lögum um húsnæðisbætur er það nú á hendi HMS að afla þessara gagna með rafrænum hætti að 

fengnu skriflegu umboði umsækjanda og heimilismanna. Þá þarf ekki að endurnýja umsókn árlega eins 

og áður, heldur aðeins þegar skipt er um leiguhúsnæði.   

2.2.  Sérstakur húsnæðisstuðningur  

Eins og áður hefur komið fram voru almennar húsaleigubætur lögbundið verkefni sveitarfélaga en 

sérstakar húsaleigubætur voru valkvæðar6 áður en breyting var gerð á húsnæðisbótakerfinu árið 2017.  

Með gildistöku laga um húsnæðisbætur var einnig gerð breyting á 45. gr. laga um félagsþjónustu 

sveitarfélaga þar sem sérstakar húsaleigubætur voru gerðar að lögbundnu skylduverkefni sveitarfélaga 

í formi sérstaks húsnæðisstuðnings. Í ákvæðinu kemur fram að sveitarfélög skuli nú veita stuðninginn 

í samræmi við nánari reglur sem sveitarstjórn setur á grundvelli leiðbeininga ráðherra um framkvæmd 

stuðningsins ásamt viðmiðunarfjárhæðum, sbr. 2. og 4. mgr. 45. gr. laganna. 

Með því að færa ákvæðið um sérstakan húsnæðisstuðning í lög um félagsþjónustu sveitarfélaga ber 

að túlka það með hliðsjón af meginreglu þeirra laga sem er m.a. að tryggja fjárhagslegt og félagslegt 

öryggi og stuðla að velferð íbúa á grundvelli samhjálpar. Þá segir í leiðbeiningum ráðherra, frá 30. 

desember 2016, að ávallt skuli veita stuðninginn í samhengi við félagslega ráðgjöf og á grundvelli mats 

á þörf fyrir viðkomandi þjónustu.7 Ákvörðun um sérstakan húsnæðisstuðning ber því að taka á 

grundvelli heildarmats á aðstæðum umsækjanda þar sem meðal annars er lagt mat á félagslegar 

aðstæður hlutaðeigandi.  

Í leiðbeiningunum er sérstaklega tiltekið að þær séu ekki bindandi fyrir sveitarfélög heldur er þeim 

ætlað að vera sveitarfélögunum til viðmiðunar við undirbúning að setningu reglna eða til fyllingar 

sínum reglum. Rétt er þó að vekja athygli á að gerð var breyting á 2. mgr. 45. gr. laga um félagsþjónustu 

sveitarfélaga þann 1. janúar 2020 þar sem nú er lögð áhersla á að reglur sveitarfélaga um sérstakan 

húsnæðisstuðning skuli settar á grundvelli leiðbeininga ráðherra. Ætla má að með þessari breytingu 

sé löggjafinn að undirstrika að sveitarfélögum beri að byggja reglurnar á leiðbeiningum ráðherra til 

þess að tryggja að heildarmat fari fram á aðstæðum umsækjanda og að sveitarfélög meti t.a.m. 

félagslegar aðstæður umsækjanda en byggi ekki einungis á hlutlægum tekju- og eignaviðmiðum.  

Til að kanna hvort sveitarfélög væru almennt að framkvæma félagslegt mat við afgreiðslu umsókna 

um sérstakan húsnæðisstuðning tók HMS saman hversu mörg sveitarfélög hefðu sett sér reglur um 

stuðninginn og hversu mörg þeirra hefðu sett inn ákvæði um félagslegt mat. Niðurstaða þeirrar 

könnunar leiddi í ljós að 60 af 72 sveitarfélögum hafa sett sér reglur um sérstakan húsnæðisstuðning. 

Af þessum 60 gera einungis 28 þeirra ráð fyrir mati á félagslegum aðstæðum. 

2.2.1. Upplýsingagjöf til sveitarfélaga 

HMS skal veita sveitarfélögum upplýsingar um rétt umsækjenda og heimilismanna þeirra til 

húsnæðisbóta að fengnu samþykki þeirra skv. 28. gr. laga um húsnæðisbætur. Samþykki fyrir 

upplýsingagjöf til sveitarfélaga er ekki skilyrði fyrir greiðslu húsnæðisbóta en markmiðið er að 

auðvelda aðgengi sveitarfélaga að upplýsingum svo unnt sé að meta þörf á frekari húsnæðisstuðningi 

á grundvelli laga um félagsþjónustu sveitarfélaga.  

Til að tryggja viðeigandi öryggi persónuupplýsinga við upplýsingagjöf til sveitarfélaga var hannað 

sérstakt viðmót í tölvukerfi húsnæðisbóta sem sveitarfélög hafa aðgang að. Þar geta þau nálgast 

 
6 Samkvæmt könnun Varasjóðs húsnæðismála greiddu einungis 25 af 74 sveitarfélögum sérstakar húsaleigubætur á árinu 2016: 

https://www.stjornarradid.is/lisalib/getfile.aspx?itemid=b2e4626e-915f-11e7-941b-005056bc4d74 
7 https://www.stjornarradid.is/lisalib/getfile.aspx?itemid=71a7e4c3-18b7-11e8-9425-005056bc4d74 

https://www.stjornarradid.is/lisalib/getfile.aspx?itemid=b2e4626e-915f-11e7-941b-005056bc4d74
https://www.stjornarradid.is/lisalib/getfile.aspx?itemid=71a7e4c3-18b7-11e8-9425-005056bc4d74

hlutlægar upplýsingar um umsækjendur og heimilismenn þeirra, svo sem upplýsingar um tekjur, eignir 

og bótafjárhæð, svo unnt sé að taka ákvörðun um rétt til sérstaks húsnæðisstuðnings.  

Þrátt fyrir að sveitarfélög hafi heimild til upplýsingaöflunar frá opinberum aðilum við afgreiðslu 

umsókna um sérstakan húsnæðisstuðning hefur reynslan sýnt að ofangreint fyrirkomulag hefur orðið 

til þess að sveitarfélög fara almennt ekki í sjálfstæða upplýsingaöflun við mat á umsóknum og í raun 

gera það óbeint að skilyrði í reglum sínum að viðeigandi upplýsingar liggi fyrir frá HMS áður en 

ákvörðun er tekin um rétt til sérstaks húsnæðisstuðnings.  Þau  reiða sig þannig nánast eingöngu á þær 

upplýsingar sem HMS miðlar til þeirra þegar kemur að ákvarðanatöku um sérstakan 

húsnæðisstuðning, sérstaklega þau sveitarfélög sem framkvæma ekki félagslegt mat.  

2.2.2. Misræmi í reglum milli sveitarfélaga 

Þrátt fyrir að útgáfu leiðbeininga ráðherra um sérstakan húsnæðisstuðning hafi verið ætlað að auka 

samræmingu í veitingu opinbers húsnæðisstuðnings er að finna ákveðið misræmi milli reglna 

sveitarfélaga sem kann að endurspeglast í ójafnræði milli umsækjenda sem ræðst af því í hvaða 

sveitarfélagi viðkomandi býr. 

Í yfirliti sem Samband íslenskra sveitarfélaga tók saman árið 2017 um reglur sveitarfélaga vegna 

sérstaks húsnæðisstuðnings er að finna samanburð á þeim viðmiðum sem byggt er á við mat á þörf 

fyrir stuðninginn en það eru viðmið vegna mats á áhrifum tekna, eigna og félagslegra aðstæðna. Þegar 

reglur sveitarfélaganna eru bornar saman má sjá að fyrrnefnd viðmið eru ekki í öllum tilvikum eins, 

auk þess sem einungis hluti sveitarfélaganna gerir kröfu um félagslegt mat. Þá styðjast sveitarfélögin 

einnig við ólíka stuðla við útreikning sérstaks húsnæðisstuðnings sem ákveðið hlutfall af 

húsnæðisbótum.  

Þá er einnig að finna nokkuð misræmi milli sveitarfélaga hvað varðar hlutlæga mælikvarða. Í töflunni 

hér að neðan má sjá dæmi um aðila sem eru með tekjur við neðri frítekjumörk húsnæðisbóta m.v. 

fjölda heimilismanna sem veitir þeim óskertar húsnæðisbætur. Í töflunni sést hversu misjafn 

stuðningurinn er eftir því í hvoru sveitarfélaginu viðkomandi aðilar eru búsettir. Mestu munar þegar 

um er að ræða tvo heimilismenn og getur misræmið numið rúmlega 150 þúsund kr. á ársgrundvelli. 

Misræmið fer minnkandi með auknum fjölda heimilismanna þar sem bæði sveitarfélög eru með 82.000 

kr. þak á samanlögðum stuðningi.  

Fjöldi 
heimilis-
manna 

Húsnæðisbætur 
Sérstakur 

húsnæðisstuðningur 
Kópavogur 

Sérstakur 
húsnæðisstuðningur 

Skagafjörður 

Mismunur 
pr. mánuð 

Mismunur 
pr. ár 

1 32.460  29.214  19.476  9.738  116.856  

2 42.931  38.638  25.759  12.879  154.552  

3 50.261  31.739  30.157  1.582  18.989  

4+ 54.449  27.551  27.551  0  0  

3. Um framkvæmd tilraunaverkefnisins  

3.1.  Aðdragandinn 

Þegar lög um húsnæðisbætur tóku gildi 1. janúar 2017 gekk nokkuð vel að innleiða nýtt 

húsnæðisbótakerfi og voru hátt í 15.000 umsóknir komnar inn í nýja kerfið á fyrsta ársfjórðungi og 

fengu um 14.000 heimili greiddar húsnæðisbætur mánaðarlega á því tímabili. Þrátt fyrir að vel hafi 

gengið að kynna breytinguna og leiðbeina leigjendum um að sækja um í nýja kerfinu virtist sem 

umsækjendum um sérstakan húsnæðisstuðning hjá sveitarfélögunum hefði fækkað milli áranna 2016 

og 2017. Starfsmenn og stjórnendur á velferðarsviði Kópavogsbæjar sáu þessa þróun hjá sér og þrátt 

fyrir að hafa auglýst eftir umsóknum fækkaði umsækjendum um sérstakan húsnæðisstuðning úr 430 

niður í 250 milli áranna 2016 og 2017. Þeir fjármunir sem Kópavogsbær hafði ætlað til að standa 

straum af greiðslum sérstaks húsnæðisstuðnings voru því vannýttir og brást Kópavogsbær við með því 

að hækka stuðninginn.  

Fljótlega eftir innleiðingu laga um húsnæðisbætur fóru þeir starfsmenn og stjórnendur sem starfa við 

verkefnið fyrir HMS að taka eftir því að viðskiptavinir voru óvissir með fyrirkomulagið og áttuðu sig illa 

á hvenær ætti að leita til HMS með fyrirspurnir og hvenær til sveitarfélaganna. Einnig veittu þeir því 

fljótt athygli að sveitarfélögin voru í miklum mæli að nota útreiknaða bótafjárhæð húsnæðisbóta til að 

reikna út fjárhæð sérstaks húsnæðisstuðnings, án þess að nokkuð annað mat væri lagt á aðstæður 

umsækjanda sbr. kafla 2.2.2. 

Ofangreind atriði voru kveikjan að samræðum á milli HMS og Kópavogsbæjar um að leita leiða til að 

einfalda kerfið og ná til þeirra sem áttu rétt á stuðningnum. Í framhaldi af samræðunum var tekin 

ákvörðun um að efna til tilraunaverkefnis um sérstakan húsnæðisstuðning til 12 mánaða frá 1. janúar 

2019. 

3.2.  Almennt um verkefnið  

Í lok árs 2018 undirritaði HMS þjónustusamninga við Kópavogsbæ og Sveitarfélagið Skagafjörð sem 

kváðu á um að stofnunin myndi þjónusta bæði sveitarfélögin á sviði sérstaks húsnæðisstuðnings skv. 

2. mgr. 45. gr. laga nr. 40/1991 um félagsþjónustu sveitarfélaga. 

Markmið verkefnisins var einkum þríþætt:  

• Veita umsækjendum einfaldari þjónustu með því að mynda sameiginlegt umsóknarferli og 

greiðslugátt við greiðslu húsnæðisbóta og sérstaks húsnæðisstuðnings.  

• Hagræðing með því að sameina þá grunnvinnu sem á sér stað við mat  á umsóknum um 

húsnæðisbætur og sérstakan húsnæðisstuðning.  

• Mynda heildstæða yfirsýn yfir hvernig stuðningurinn nýtist og fjármagnið sem í hann er sett. 

Þann 1. janúar 2019 tók HMS við umsýslu umsókna um sérstakan húsnæðisstuðning fyrir ofangreind 

sveitarfélög. Verkefnið felst í því að stofnunin fer með umsýslu umsókna frá umsækjendum, 18 ára og 

eldri, sem uppfylla skilyrði skv. reglum sveitarfélaganna og hafa veitt stofnuninni heimild til 

upplýsingagjafar á grundvelli 28. gr. laga um húsnæðisbætur. Undir þetta verkefni fellur þó ekki 

umsýsla umsókna frá foreldrum eða forsjáraðilum barna sem eru 15 – 17 ára, en sú umsýsla er enn á 

hendi sveitarfélaganna. 



9 
 

3.3.  Umsýslan 

Umsýslan felur í sér að þegar HMS móttekur umsókn um húsnæðisbætur frá leigjenda með lögheimili 

í Kópavogsbæ eða Sveitarfélaginu Skagafirði metur stofnunin samhliða hvort réttur til sérstaks 

húsnæðisstuðnings er til staðar og byggir matið á reglum viðkomandi sveitarfélags um stuðninginn. 

Uppfylli umsækjandi skilyrði fyrir samþykki umsóknar fer útreikningur bótaréttar fram og er honum 

síðan send ein tilkynning um ákvörðun bótafjárhæðar almennra húsnæðisbóta og sérstaks 

húsnæðisstuðnings. Berist engar athugasemdir greiðir HMS sérstakar húsnæðisbætur samhliða 

almennum húsnæðisbótum næstu mánaðamót og mánaðarlega þar á eftir, svo lengi sem viðkomandi 

uppfyllir þau skilyrði sem kveðið er á um í reglum sveitarfélagsins. Þá felst umsýslan jafnframt í heimild 

til að endurskoða og endurreikna umsóknir eftir þörfum og leiðrétta sérstakar húsnæðisbætur þegar 

við á. Auk þess sinnir HMS innheimtu vegna ofgreiddra bóta og eftir atvikum meðferð ágreiningsmála 

í samráði við viðkomandi sveitarfélag. 

Með ofangreindri samþættingu fara allir umsækjendur sem eru með lögheimili í fyrrnefndum 

sveitarfélögum og hafa veitt heimild til upplýsingagjafar í mat á sérstökum húsnæðisstuðningi. Fyrir 

greiðsludag hver mánaðamót tekur HMS saman lista yfir þá umsækjendur sem hafa myndað bótarétt 

og sendir á sveitarfélögin þar sem fram kemur hver útreiknaður réttur hvers umsækjanda er. Þá sendir 

HMS einnig lista yfir umsækjendur sem eiga ekki rétt á sérstökum húsnæðisstuðningi skv. hlutlægu 

viðmiðunum en þannig gefst sveitarfélögunum færi á að fara yfir umsækjendahópinn og leggja mat á 

hvort þörf sé fyrir viðbótarstuðning jafnvel þótt hlutlæg viðmið gefi það ekki tilkynna, s.s. vegna 

félagslegra aðstæðna. Með þessu móti eru aðilar verkefnisins að tryggja að tilraunaverkefnið komi ekki 

í veg fyrir að sveitarfélögin geti uppfyllt skyldur sínar til að framkvæma félagslegt mat. 

3.4.1 Kópavogsbær 

Í Kópavogsbæ búa rúmlega 37.000 íbúar. Í lok árs 2018 voru um 1.000 umsóknir um almennar 

húsnæðisbætur sem voru vegna leigu á íbúðarhúsnæði í Kópavogsbæ. Af þeim fjölda var 291 umsókn 

um sérstakan húsnæðisstuðning skráð hjá Kópavogsbæ.   

Eftir að HMS tók við umsýslu umsókna um sérstakan húsnæðisstuðning í janúar 2019 varð 94% aukning 

á þeim fjölda sem fékk greiddan viðbótarstuðning vegna leigu á íbúðarhúsnæði hjá Kópavogsbæ, eða 

alls 565 umsækjendur. Flestir urðu umsækjendurnir 640 í nóvember 2019 eða 120% aukning frá því 

fyrir tilraunaverkefnið. Í lok árs 2019 voru 627 umsækjendur að fá greiddan sérstakan 

húsnæðisstuðning í Kópavogi og er það 115% fleiri en í desember 2018, áður en tilraunaverkefnið 

hófst.  

3.4.2 Sveitarfélagið Skagafjörður 

Í Sveitarfélaginu Skagafirði búa um 4.000 manns. Í lok árs 2018 voru 180 umsækjendur sem fengu 

greiddar almennar húsnæðisbætur með lögheimili í sveitarfélaginu. Af þeim fjölda voru aðeins fjórir 

umsækjendur sem fengu greiddan sérstakan húsnæðisstuðning. Eftir að HMS tók við umsýslu umsókna 

um sérstakan húsnæðisstuðning fjölgaði umsækjendum í 42, sem er um 950% aukning. Síðan þá hefur 

fjöldi umsókna í sveitarfélaginu verið mjög stöðugur en mestur fjöldi umsókna varð þó í febrúar 2019, 

með 45 umsóknir eða 1025% aukning frá því fyrir tilraunaverkefnið. Í lok árs 2019 voru 36 

umsækjendur í Sveitarfélaginu Skagafirði að fá greiddan sérstakan húsnæðisstuðning og er það 800% 

fleiri en í desember 2018, áður en tilraunaverkefnið hófst.  

3.4.  Samstarf og árangur  

Á meðan tilraunaverkefnið hefur staðið yfir hefur samráð og samstarf verið í forgrunni hjá HMS sem 

hefur staðið fyrir reglubundnum stöðufundum með báðum sveitarfélögunum þar sem framgangur 

verkefnisins er metinn. Umsækjendur hafa lýst yfir ánægju sinni við stofnunina um samþættingu 

stuðningskerfanna og fagnað einföldun kerfisins sem gerir umsóknarferlið og samskiptin mun 

auðveldari fyrir umsækjendur, sem geta nú leitað á einn stað þegar kemur að veitingu opinbers 

húsnæðisstuðnings til leigjenda.  

HMS hefur haldið kynningar um tilraunaverkefnið og fundað með Sambandi íslenskra sveitarfélaga, 

félagsmálaráðuneytinu og samtökum félagsmálastjóra sem eru öll áhugasöm um verkefnið. Þá hafa 

fleiri sveitarfélög óskað eftir þátttöku í tilraunaverkefninu og nú síðast bættist Reykjavíkurborg í hóp 

þeirra sem hafa áhuga á að skoða frekari samþættingu á almennum húsnæðisbótum og sérstökum 

húsnæðisstuðningi.  

Til að meta framgang verkefnisins aflaði HMS umsagna um tilraunaverkefnið frá Kópavogsbæ, 

Sveitarfélaginu Skagafirði, Sambandi íslenskra sveitarfélaga og Samtökum stjórnenda í 

velferðarþjónustu sveitarfélaga. Umsagnir allra þessara hagaðila voru jákvæðar eins og sjá má hér í 

nokkrum dæmum. Umsagnaraðilar benda réttilega á að ef tekin verður ákvörðun um að sameina 

opinberan húsnæðisstuðning til leigjenda muni slíkt óhjákvæmilega leiða til endurskoðunar á verka- 

og kostnaðarskiptingu ríkis og sveitarfélaga vegna lögbundinna verkefna á sviði húsnæðismála. 

Umsagnirnar í heild sinni eru að finna í viðauka 1.    

 

 

 

 

„Reynsla þessa samstarfs hefur verið mjög góð og tilgangi þess verið náð, þ.e. að einfalda umsóknarferlið 

og ná frekar til þeirra sem eiga rétt til þessara bóta. Samstarfið hefur því nýst leigjendum afar vel og 

undirstrikað mikilvægi þess að aðgengi [að] þjónustu er grundvallaratriði og að einfaldleikinn sé í fyrirrúmi.“  

Kópavogsbær 

 

„Skil á upplýsingum um þá sem hafa myndað rétt koma mánaðarlega til sveitarfélagsins ásamt upplýsingum 

um þá sem ekki eiga rétt, yfirsýnin er því áfram til staðar hjá sveitarfélaginu. Það er sjáanleg hagræðing með 

því að sameina þá grunnvinnu sem á sér stað við mat á umsóknum um húsnæðisbætur og sérstakan 

húsnæðisstuðning og vilji er til þess að halda því áfram.“  Sveitarfélagið Skagafjörður 

 

„Reynslan sem verkefnið hefur skilað felur í sér jákvæða þróun á fyrirkomulagi húsnæðisstuðnings, bæði 

gagnvart viðtakendum og stjórnsýslu sveitarfélaga. Þessi þróun er samræmi við stefnumörkun sambandsins 

2018-2022 þar sem fjallað er um eitt sameiginlegt greiðslukerfi fyrir húsnæðisstuðning.“  Samband íslenskra 

sveitarfélaga 

 

 

 

„Stjórn samtaka stjórnenda í velferðarþjónustu styður hugmyndir um að almennur og sérstakur 

húsnæðisstuðningur sé í formi eins húsnæðisstuðnings. Stjórnin bendir þó á að gæta þurfi þess sérstaklega að 

skuldbinding sveitarfélaganna vegna þessa verði skýrt skilgreind og að samkomulag verði gert um málið milli 

aðila.“  Samtök stjórnenda í velferðarþjónustu  

4. Niðurstöður  

Í þessari skýrslu hefur verið farið yfir tilraunaverkefnið um sérstakan húsnæðisstuðning sem HMS 

hefur staðið fyrir í samstarfi við Kópavogsbæ og Sveitarfélagið Skagafjörð. Í upphafi 

tilraunaverkefnisins var einkum lagt upp með þrjú markmið til að meta árangur þess, sbr. kafli 3.2. 

Verður nú nánar gert grein fyrir þeim markmiðum og árangur þeirra  metinn. 

4.1.  Einfaldari þjónusta 

Fyrsta markmiðið var að veita umsækjendum einfaldari þjónustu með því að mynda sameiginlegt 

umsóknarferli og greiðslugátt við greiðslu húsnæðisbóta og sérstaks húsnæðisstuðnings. Reynslan af 

tilraunaverkefninu síðastliðið ár hefur gefið góða mynd af því hversu vel hefur tekist til að einfalda 

þjónustuna og tryggja jafnt aðgengi að stuðningnum fyrir umsækjendur með samþættingu 

stuðningskerfanna. Nú þurfa umsækjendur sem eru með lögheimili í Kópavogsbæ eða Sveitarfélaginu 

Skagafirði ekki lengur að sækja um á tveimur stöðum og á tveimur stjórnsýslustigum heldur geta þeir 

sótt um stuðninginn á einum stað og leitað þar eftir upplýsingum og frekari leiðbeiningum. Með 

einfölduninni er aðgengið einnig betra þar sem ekki þarf að sækja sérstaklega um sérstakan 

húsnæðisstuðning heldur er hann metinn sjálfkrafa samhliða mati á almennum húsnæðisbótum.  

4.2.  Hagræðing með samþættingu 

Annað markmiðið var hagræðing með því að sameina þá grunnvinnu sem á sér stað við mat  á 

umsóknum um húsnæðisbætur og sérstakan húsnæðisstuðning. Með þessari hagræðingu þarf ekki að 

halda úti starfsmönnum bæði hjá HMS og sveitarfélögunum til þess að meta í sitthvoru lagi, annars 

vegar umsókn um húsnæðisbætur og hins vegar umsókn um sérstakan húsnæðisstuðning. Með 

samþættingu kerfanna er stuðningurinn metinn á einum stað þannig ef sótt er um húsnæðisbætur og 

umsækjandi veitir heimild til upplýsingagjafar frá HMS til sveitarfélagsins fer viðkomandi sjálfkrafa í 

mat á sérstökum húsnæðisstuðningi samhliða umsókn um húsnæðisbætur. Ætla má að slík 

samþætting leiði til ákveðinnar hagræðingar þar sem ekki er verið að tvívinna sömu forsendur og  

útreikninga auk þess sem ekki þarf að halda úti mörgum umsóknarkerfum, hjá HMS og hverju 

sveitarfélagi.  

4.3.  Heildstæð yfirsýn  

Þriðja markmiðið var að mynda heildstæða yfirsýn yfir hvernig húsnæðisstuðningur stjórnvalda nýtist 

og fjármagnið sem í hann er sett. Æskilegt er talið að leigukostnaður nemi ekki hærri fjárhæð en 20-

25% af tekjum en þetta viðmið kemur m.a. fram í yfirlýsingu ríkisstjórnar um húsnæðismál frá 28. maí 

2015 og lögum nr. 52/2016 um almennar íbúðir.8 Með samþættingu stuðningskerfanna hefur HMS 

tekist að mynda heildstæða yfirsýn yfir opinberan húsnæðisstuðning til leigjenda í Kópavogsbæ og 

Sveitarfélaginu Skagafirði, s.s. hversu mikið fjármagn er sett í málaflokkinn og hvert hlutfall 

leigukostnaðar er af tekjum viðkomandi heimila. Þegar er HMS farið að vinna úr þessum upplýsingum 

og sendir félagsmálaráðuneytinu t.a.m. mánaðarlegar upplýsingar um veitingu opinbers 

húsnæðisstuðnings til leigjenda í Kópavogsbæ.   

 

 

 

 
8 https://www.stjornarradid.is/media/velferdarraduneyti-
media/media/frettir2011/19042011_skyrsla_samradshops_um_husnaedisstefnu.pdf 

https://www.stjornarradid.is/media/velferdarraduneyti-media/media/frettir2011/19042011_skyrsla_samradshops_um_husnaedisstefnu.pdf
https://www.stjornarradid.is/media/velferdarraduneyti-media/media/frettir2011/19042011_skyrsla_samradshops_um_husnaedisstefnu.pdf

5. Tillaga um framhaldið  

Árangur verkefnisins mælir með því að samþætta kerfi almennra húsnæðisbóta og sérstaks 

húsnæðisstuðnings í einn opinberan húsnæðisstuðning til leigjenda. Ætla má að með einföldun 

kerfisins muni skapast töluverð hagræðing fyrir umsækjendur sem munu njóta aukins jafnræðis við 

veitingu opinbers húsnæðisstuðnings óháð búsetu. Þeir aðilar eða fjölskyldur sem gætu þurft á 

viðbótarstuðningi að halda ættu því ekki að þurfa sækja um hann í gegnum sérstakan 

húsnæðisstuðning heldur mætti fremur beina þeim í gegnum fjárhagsaðstoð sveitarfélaga og tryggja 

þannig að þeir aðilar sem á þurfa að halda fái félagslega ráðgjöf og viðeigandi aðstoð þegar tekin er 

ákvörðun um hvort veita eigi frekari stuðning umfram húsnæðisstuðning.  

Það hefur verið langtímamarkmið ríkisins að leggja niður vaxtabótakerfið og sameina stuðningsform 

hins opinbera vegna húsnæðiskostnaðar hvort sem húsnæði er til leigu eða eignar.9 HMS telur 

samþættingu almennra húsnæðisbóta og sérstaks húsnæðisstuðnings, eins og hér er lagt til, vera 

mikilvægt skref í þessari framtíðarsýn stjórnvalda. 

Upphaflega var tilraunaverkefnið ætlað til eins árs en vegna góðs gengis og til að nýta þá vinnu sem 

lögð hefur verið í breytingar á tölvukerfum og verklagi hefur HMS tekið ákvörðun um að framlengja 

verkefnið um ár til viðbótar eða til loka ársins 2020. Samhliða mun HMS kanna ítarlega grundvöll að 

baki samþættingu kerfanna og útfærsluleiðir í samráði við félagsmálaráðuneytið, Samband íslenskra 

sveitarfélaga og fleiri haghafa. Er sú vinna þegar hafin og verða meðal annars eftirfarandi atriði höfð 

að leiðarljósi:  

• Gerð verði breyting á lögum um félagsþjónustu sveitarfélaga með brottfalli 2. mgr. 45. gr. 

laganna. Þá verða grunnfjárhæðir húsnæðisbóta og skerðingarhlutföll í lögum um 

húsnæðisbætur endurmetin með tilliti til þess.  

• Mat á opinberum húsnæðisstuðningi til leigjenda fari almennt fram á grundvelli hlutlægra 

viðmiða vegna tekna, eigna, fjölda heimilismanna og leigufjárhæðar, líkt og gert er við mat á 

umsóknum um húsnæðisbætur skv. V. kafla laga um húsnæðisbætur. 

• Mat á félagslegum aðstæðum í tengslum við opinberan húsnæðisstuðning til leigjenda verði 

endurskoðað með það að markmiði að beina þeim sem þurfa á frekari aðstoð að halda vegna 

félagslegra aðstæðna í gegnum fjárhagsaðstoð sveitarfélaganna, skv. VI. kafla laga um 

félagsþjónustu sveitarfélaga, fremur en að veita viðbótarstuðning í tengslum við 

húsnæðiskostnað.  

 
9 https://www.stjornarradid.is/media/velferdarraduneyti-
media/media/frettir2011/19042011_skyrsla_samradshops_um_husnaedisstefnu.pdf 

https://www.stjornarradid.is/media/velferdarraduneyti-media/media/frettir2011/19042011_skyrsla_samradshops_um_husnaedisstefnu.pdf
https://www.stjornarradid.is/media/velferdarraduneyti-media/media/frettir2011/19042011_skyrsla_samradshops_um_husnaedisstefnu.pdf

